
Senhor Prezidente Parlamentu Nasional, Sr. Fernando Lasama, Ekselensia,  

 

Senhor Primeiru Ministru, Kay Rala Xanana Gusmao, Ekselensia 

 

Distintus Membrus Parlamentu, 

 

Senhores Membrus Governu, 

 

Povu Timor Leste tomak,  

 

 

Parlamentu Nasional simu Orsamentu Rektifikativu  ida nebé hasa’e Orsamentu 

Estadu ba $ 834,981 atu gasta ho osan mina no reseitas domestikas hamutuk 

milhaun $905. Governu husu atu foti tan milhaun $309 husi Fundu Petroleo. Se 

Parlamentu Nasional aprova, total osan foti husi Fundu Petroleo sa’e ba milhaun 

$811.  Husi reseita domestika iha de’it milhaun $94 atu apoia orsamentu ida n’e’e. 

Uma Fukun né’e presiza husu orsamentu ida n’e’e fiskalmente responsavel ka lae?  

 

Governo bele ezekuta milhaun $834 m iha tempu badak né’e ka lae, wainhira ita 

hatene katak ezekusaun iha primeiru trimestre gasta de’it milhaun $79 no 

kapasidade ezekusaun masimu ba AMP mak milhaun $610?  Bazeia ba governu nia 

track record kona ba governasaun, ami la fiar katak pedidu husi governu né’e 

realistiku no fiskalmente responsavel, la iha justifikasaun di’ak, no la hatudu planu 

implementasaun no track record nebé solidu.  

 

Ami nota mós katak maski husu beibeik atu foti osan husi Rendimentu Sustentavel 

Estimado (ESI), tan ba governu nia kapasidade ezekusaun nebé kiik, Governu la 

foti osan balun nebé aprovadu tiha ona husi Fundu Petroleo.   Pur ezemplu, iha 

2008 Governu la foti milhaun $ 290.8 no iha 2009 Governu la foti milhaun $ 77.  

Projeksaun cash flow Komisaun C nian hatudu mós katak la presiza atu  foti tan 

milhaun $309, tan ba tuir Komisaun C nia análize, tuir lolós Governu presiza de’it 

milhaun $52 ba novas medidas. Saldu iha Banku sufisiente atu taka montante ida 

né’e.  

 



Nuné’e mós, Ministériu hotu-hotu seidauk hala’o medidas de implementasaun nebé 

evita gastos inuteis, fraude ka abuzu.  De faktu, akountability no kontrole finanseiru 

fraku duni, no nia rezultadu mak iha ministeriu balun no instituisaun estadu nian 

kria ona divida maski la tama iha orsamentu. Tan ba né’e mak transferensia 

projektus dezenvolvimentu kapital hotu-hotu ho total  milhaun $31 ba ministeriu 

ida – Ministeriu Administrasaun Estatal – atu xefe suku ho administradores sira 

mak kontrata no ezekuta, la iha baze legal no arriskadu liu em termos de boa 

governasaun. Di’ak no lós liu husik orsamentu kapital sira iha ministeriu ida-idak, 

no fo apoio atu hadi’a ezekusaun orsamental nebé efektivu no efisiente. Se governu 

la investe iha area ida né’e, sei difisil tebes atu bele hein katak ministeriu sira sei iha 

kapasidade atu ezekuta programas investimentu publiku bot nebé kompleksu no 

envolve valor monetariu bot wainhira Parlamentu Nasional aprova Plano 

Dezenvolvimentu Nasional ida.  

 

Senhor Primeiru Ministru, oras né’e itabot hatudu momós katak itabot hakarak 

hakerek orsamentu ida kada fulan nen maski la iha planu efektivu ida atu hamenus 

kiak. Itabot nia focus desde 2007 mak “sosa paz no estabilidade” liu husi 

distribuisaun de fundus. Problema mak ita nia fundus minarai nebe limitadu la tó’o 

atu fahe hanesan ba ema hotu-hotu iha ita nia rain atu hamenus kiak, muito menus 

atu kria infra-estrutura di’ak atu tulun povu sai husi kiak. Efektivamente, itabot 

hasai husi kiak mak grupu kiik oan elite ida de’it liu husi pakote referendum. 

Infelizmente programa social hanesan pensaun ba veteranus no ba ferik-katuas  sira 

sei difisil nafatin ba governu atu implementa no hamosu ona frustrasaun barak husi 

ema nebé kiak teb-tebes no iha direitu atu simu.  

 

Desde 2008 Governo gaba katak iha kresimentu ekonomiku ás, mai bé kresimentu 

né’e la hasa’e produtividade natón atu bele kria postos de trabalhu ba jovens sira, 

no la hatudu katak bele hadi’a no foti duni nivel de vida povu nian.  

 

Senhor Primeiru Ministro, se kresimentu ekonomiku signifika aumenta ekonomia 

nia kapasidade produtiva, katak ita nia GDP potensial iha longo prazu, nebé bele 

sukat de’it ho tinan barak, entaun ita tenki husu,  tan ba sá mak sifras husi ita nia 

balansa de pagamentus negativu nafatin iha 2008 ($ 747m) no sa’e ás liu tan iha 

2009  (to’o $ 841m negativu).  Né’e indikasaun katak kresimentu 12% la ós 

kresimentu real ho substansia nebé hasa’e produtividade real iha ita nia rain. Sifras 

husi ita nia balansa de pagamentus negativu hatudu katak kresimentu ne’e 

superficial, no ita seidauk kria industria lokal nebé kria empregu natón atu simu 

ema sira nebé servisu la iha no troka importasaun husi rai seluk ho sasan nebé 

produz iha rai laran. Pur ezemplu fós de’it mós ita seidauk bele produz natón ba ita 

nia povu, no politika governu sosa fos fulan nen-nen la ajuda povu atu halo ida né’e. 

 

De faktu, kresimentu ida né’e mai de’it husi gastus nebé governu halo. Sektor 

privadu halai hotu ba area konstrusaun tan ba kontratu husi governu nian nebé la 

iha kriteriu bazeia ba meritu, no la hare ba kapasidade finanseira no teknika atu 

halo servisu to’o rohan ho standard nebé ema bele simu no dura ba tempu kleur 

nian. Projektus investimentu governu nian la fó value for money no la fó retorno 



longu prazu ba povu. Ita fahe de’it osan no la eduka emprezariu atu toman ho 

kompetisaun hodi hadi’a kualidade. 

 

Buat nebé povu presiza la ós de’it fahe osan mai bé hetan edukasaun ho kualidade 

iha rai laran tomak, fo servisu ba ema, hetan uma, bé ho saneamentu, infra-

estrutura bazika no iha kbit rasik atu produz aihan sufisiente ba ema hotu-hotu.   

 

Senhor Primeiru Ministru, atu ida n’e’e bele akontese, itabot nia governu presiza 

atu hatene uza osan didiak (“money wise”) no evita presaun fiskal. Se ita hanoin ita 

nia soberania no ita nia bem estar ba gerasaun ida ne’e no ba gerasaun aban 

bainrua nin, entaun importante ba governu AMP loke matan ba realidade katak ita 

limitadu iha ita nia reseita, no presiza hadi’a prioridades hodi atinje povu nia 

nesesidades.  Lia lós mak ita só iha de’it biliaun $5.360 iha banku, no ida né’e la to’o 

wainhira ita konsidera sa ida mak ita tenki halo ba povu tomak hodi hasai povu 

husi kiak.  Se ita kontinua gasta arbiru besik biliaun ida tinan-tinan, no prioridade 

mak paz ho estabilidade de’it liu husi fahe osan no la hein buat ida atu fila, entaun 

ita sei hamohu tiha fundu minarai né’e, no sei la husik buat ida ba gerasaun aban 

bainrua nian. Ita mós sei la kria kapasidade ba gerasaun aban bainrua atu hetan 

reseitas internas nebé la ós mai husi minarai atu bele halo tuir ita nia obrigasoens 

Estadu nian.  

 

Ho razaun ida né’e, importante tebes atu Ministra das Finansas halo lalais senariu 

fiscal ba mediu prazu ba tinan lima atu ajuda Governu determina nia envelope 

fiscal sustentavel tinan-tinan nian, hodi bele hatene osan hira mak Governu presiza 

atu gasta ba implementasaun politikas governu nian. Nuné’e mós parlamentu 

Nasional bele sukat no hare politika sira né’e presiza osan hira.  

 

Né’e duni presiza halo restruturasaun ba orsamentu, hodi hadi’a Ministerius sira 

nia orsamentu ba bens e servisus atu nuné’e sadik sira atu servisu di’ak liu tan.  

Pratika ida agora nian nebé aprova aumentus fulan nen-nen no la halo avaliasaun 

ba sira nia performance ho rezultadus ba departamentus hotu-hotu sei la ajuda 

povu hetan prestasaun de servisu di’ak no aumenta asset publiku iha nasaun ida 

né’e.  

 

Senhor Primeiru Ministru, tinan ida né’e, itabot nia governu iha oportunidade diak 

ida, atu  hadi’a ita nia gestaun no governasaun. Ami husu atu itabot atu halo sasan 

lolós uluk lai, molok atu tama ba implementasaun Planu Dezenvolvimentu Nasional 

viavel ida nebé Parlamentu tenki aprova. Osan nebé itabot la hasai agora ($ 309) 

husi fundu mina rai nian sei hela iha konta  ba dezenvolvimentu aban bain rua nian. 

Itabot mós sei la husik  Rendimentu Sustentavel Estimado (ESI) lakon milhaun $ 9 

to’o milhaun $10 entre 2011 to’o 2025.  Timor Leste presiza osan ida né’e.   

 

Obrigada 

24 Junhu 2010 

 

Fernanda Borges 


